
L anbide arteko Gutxieneko Soldata (LGS) propio bat lortzeko euskal sindikatuen 
borrokak, hamaika kapitulu izan ditu dagoeneko. Eta hamabigarrena badator: 
Confebask patronala auzitara eramango dute, mahai negoziatzailean esertzen 

derrigortzeko. Izan ere, pasa den urrian, patronaleko arduradunak Lan Harremanen 
Kontseiluan zuten bilerako mahaitik altxa ziren –azken hilabeteetan hirugarrenez–, 
esanez gutxieneko soldataren eskumena estatu mailakoa dela eta ez daudela ezer 
negoziatzera derrigortuta. Eusko Jaurlaritzak, bere aldetik, gutxieneko soldatak 
hobetzea patronalaren eta sindikatuen ardura dela dio, eta lan hitzarmenen bidez 
adostuta lortuko dela hori. Baina biak maila berean jarrita, ez al zaio betorako esku-
bidea ematen mugitzeko interes gutxien duenari? Patronalari?

Hain justu, beto hori gainditzeko aurkeztu zuten ELA, LAB, ESK, Steilas, Hiru eta 
Etxalde sindikatuek, 138.495 herritarren babesarekin, gutxieneko soldatari buruz-
ko HEL herri ekinaldi legegilea Eusko Legebiltzarrean. Patronala mugiarazteaz gain, 
hitzarmen kolektiboetatik kanpo geratzen diren sektore prekarizatuenetan –emaku-
meak, pertsona arrazializatuak, gazteak…– dauden soldata arrakalak gutxitzea ere 
bada LGS propio bat lortzeko arrazoietako bat. Baina eztabaidatzeari uko egin diote 
Eusko Jaurlaritza sostengatzen duten EAJk eta PSE-EEk. Hemen ere arrazoi bera: ez 
dela erkidegoaren eskumenekoa. Ekinaldia bultzatu duten sindikatuen ustez, aldiz, 
badago legezko modu bat Hego Euskal Herrian gutxieneko soldata propioa lortzeko: 
Espainiako langileen estatutuko 27. artikulua moldatuta, lanbide arteko gutxieneko 
soldata ezartzen duena, hain zuzen. Horretarako, jakina, adostasun maila handiak 
beharko lirateke. Egingarria da? 

Pedro Sánchezen gobernu ahuldua estutzeko makina bat botoi dauzka EAJk bere 
nabigazio mandoan, orain AHTren obrak desblokeatzeko, orain Gernikako Estatu-
tuaren transferentziak konplitu arazteko, espainiar presidentea inbestitzeko akor-
dioan jasota dagoen bezala: “Bestela larria izango da”, mehatxu egin dio Aitor Esteban 
jeltzaleen buruak. Ezin ahaztu, ezta ere, Eusko Legebiltzarretik bultzatutako beste 
ekinaldi batzuk aurrera atera izan direla –amiantoaren biktimentzako konpentsazio 
funtsa, esaterako–, edo ez dela lehen aldia Espainiako langileen estatutua ukitzen 
dela –erkidego mailako lan hitzarmenak lehenesteko sektorekoen aurrean, kasurako–. 
Gutxieneko borondate politikoa, hori da falta dena. 

B izitza erdigunean jartzeko lan-po-
litikak gero eta presenteago ditu-
gu, zorionez, lan munduan. Eta, 

beraiekin, bizitza erreproduktibo eta 
produktiboaren oreka zailean lagun-
duko diguten erreferentziak. Tartean, 
REAS Euskadiren webgunean duzuen 
Denera iritsi ezinaren aurrean, lan-poli-
tika feminista argitalpena.

Dena den, eraldaketa orok egitura es-
katzen du, gobernantza eta antolaketa 
eredu esplizitu eta argia. Erakundeko 
rolak, boterea, erantzukizun eta arduren 
definizio argia, gardentasuna... kontuan 
izan beharreko hamaika alderdi. Horie-
tako bat, komunikazioarena. Ez galdu 
Txatxilipurdi elkarteak euskaratutako 
Marshall B. Rosenberg-en Komunika-
zio ez bortitza liburua. Lanerako soilik 
ez, elkar ulertzeko eta elkarbizitzarako 
tresna indartsua.

Bizigarritasuna bilatzetik urrun, N-1 
errepide alboko garraio enpresa baten 
bestelakoa da egoera. Zurrumurrua zabal-
du da biltegiko langileen artean: giza ba-
liabideetako arduradunak bideo kamera 
integratuta duten betaurrekoak jantzi ditu 
biltegira etortzeko. Dirudienez, bere bule-
gora norbait sartzera doanean ere janzten 
ditu betaurrekoak. Ordezkari sindikalak 
mehatxatu eta laneko istripuak estaltzen 
dituzten enpresa izanda, ez gaitu gehiegi 
harritu. Langileen antolakuntza, ahaldun-
tzea eta erresistentzia dira bertan duin-
tasunaren berme bakarra. Edo hori, edo 
lankideak zapaltzen kolaboratzea. Zaur-
garriak zaurgarriagotzea.

“Giza baliabideak” kontzeptua “per-
tsonen kudeaketa”-gatik ordezka gene-
zake, coach-ak kontratatu, parte hartze-
ko espazioak probokatu... baina oinarria 
eraldatzen ez dugun bitartean, jai dugu. 
Eta hori ez dugu lortuko gure irlei soilik 
erreparatuta. Ezinbestean, elkarlanerako 
sareak sendotu behar ditugu. Ekonomia 
sozialaren eta sindikalgintzaren arteko 
elkarlanak sortuko ditu baldintzak siste-
ma bera eraldatzeko. 


